
Bakgrunn:
Det vart halde befaring på vegen til Raggsteindalen den 02.sept 09 der formann i vegstyret, Kjetil Larsgard og underteikna deltok.  Føremålet med befaringa og engasjeringa av DBC Brann og sikring er å få vurdert kva som eventuelt må gjerast av oppgraderingar for at vegen skal kunne brøytast og haldast open som heilårsveg.  Kostnadar i denne rapporten må sjåast på som grove overslag.  For å få meir eksakte prisar bør ein få kostnadsoverslag eller konkrete anbud frå entreprenørar.           Kostnadar med sjølve vintervedlikehaldet er ikkje vurdert i denne rapporten.  
     Det er medteke kostnadar til opparbeiding av tre nye parkeringsplassar meint for dagsturistar langs vegen.  Vegen har til no fungert som skiløype på vinterstid, og dei nye parkeringsplassane er mynta på dagsturistane som etter at vegen vert brøyta vil kjøre inn i området i staden for å parkere ved Einset.
Parkeringsplassar og vegar fram til hyttene er ikkje vurdert i denne rapporten, då det vert opp til den enkelte å vurdere mogelegheitene for å få brøyta sin p-plass eller sin hytteveg.

                         Vegen er 12-13km lang.  Fyrste 2-3km er asfaltert.   

Underlag:
•
Synfaring 02.09.09


•
Vegvesenet si handbok 018 


•
Kartgrunnlag, henta ut av Hallingkart sin nettbase

Samandrag:
Underteikna tykte vegen under synfaringa framstod som ein god grusveg.  Vegen ”stod” overraskande godt til tross for at det vart opplyst at det hadde vore store nedbørsmengder dagen før. At vegen held seg så godt skuldast truleg at den toppgrusen som er på vegen er av ein type som ”set seg” fint, og at den som har skrapa vegen har fått til ein fin avrunda vegprofil med god overhøgde på midten slik at vatnet renn av sidevegs og ikkje langsetter vegen.  




Etter underteikna sitt syn er det relativt sett mindre oppgraderingar som trengst for at vegen skal kunne vinterbrøytast.  I dette legg ein til grunn at vegen vert stengd ein periode i vårløysinga, f.eks frå etter påske og ut mai.  Dette fordi ein antek at toppgrusen på vegen er av ein type som held på vatnet (lite drenerande) og som dermed lett vil bli til ”velling” i vårløysinga. 





Dersom vegen vert vinterbrøyta må ein nok forvente noko høgare sommar- vedlikehaldskostnader generelt enn det som er tilfelle i dag til m.a. skraping, grøfting, skoging og liknande.


Vedlegg:
Ingen

Vurdering:

I denne rapporten har ein vurdert fylgjande forhold:

SKOGING

Før vegen kan vinterbrøytast trengst det å skogast til dels kraftig nær vegen. Dette fordi snøtunge tre vil henge ut i vegbanen og hindre både trafikken og brøytemannskapa.  Det bør tas eit kraftig innhogg som eit eingongsføretak før ein sett i gang brøytinga.  Truleg bør det renskast minst 3m ut til kvar side for vegkanten.  I tillegg bør ein vurdere om tre som står lengere unda vegkanten hallar innover mot vegen på ein slik måte at dei ved nedtynging vil nå ut i vegen.

I kostnadsoverslaget vert det lagt til grunn at ein går over vegen med maskinelt skogingsutstyr som eit eingongsføretak.  Seinare år vil det truleg vera nok at ein mann går over med motorsag eit par dagar på hausten og tek det som stikk lengst ut mot vegen.  I tillegg bør kantslått halde nede tilveksten inn mot vegen.

GRØFTER OG STIKKRENNER 

Grøftene bør mange stader oppgraderast langs vegen, spesielt med fokus på rensking inn mot stikkrennene.  Ein ser for seg at det er nødvendig at ein med f.eks ein 8tonns gravemaskin med pusseskuffe treng om lag 2 veker på å gå over vegen.  For største delen av vegen, dersom det ikkje er spesielle estetiske omsyn,  går ein ut i frå at massen som vert grave opp or grøftene kan lempast over i vegskråninga på utsida av vegen.  På strekningar ved stølsvollar og hytter må massen lastast opp og kjørast vekk.

I denne rapporten har ein ikkje vurdert talet på, og kapasiteten på eksisterande stikkrenner, men ein legg til grunn at både innlaupet og sjølve røyret treng å renskast/ettersjåast.  Det at vegen vert brøyta vil i seg sjølv truleg ikkje medføre meir vatn langs vegen enn det som har vore tilfelle fram til no, kanskje snarare tvert i mot.  Det at det har vore trakka skiløype på vegen tidlegare har truleg medført at snøen også har blitt hardpakka i grøftene, noko som neppe har vore nokon fordel for avrenninga i vårløysinga.

Ein føreset at det ved vinterbrøyting vil bli nødvendig å gå over vegen ein til to dagar i vårløysinga med ein tilsvarande maskin som beskreve over for å grave fram innlaupet på stikkrenner, samt for å grave hol i ytterkant på brøytekantane slik at vatnet kan renne ut i terrenget der.

Truleg vil det også bli behov for å tine opp stikkrenner. Ein bør legge til rette for dette ved å strekkje slangar (40mm PE vasslange)gjennom stikkrennene som er klare til bruk dersom det skulle bli behov for det.

VEGBANEN

Som nemnd under samandraget framstår vegen som ein god grusveg.  Det skal også vere uttalt frå vedkomande som skrapa vegen sist at det var nok grus på vegen for mange år framover.  Ein legg til grunn at dette stemmer, og vil ikkje foreslå noko oppgradering i fyrste omgang.  Det kan nok vera at ein vil oppleve at dersom vegen vert vinterbrøyta så vil behovet for tilførsel av ny grus vera større i åra som kjem enn det som var tilfelle før vegen vart brøytt, sjå elles eige punkt om oppgradering med nytt bærelag.

Vegbanen må før ein kan starte med brøyting merkast med brøytestikker.

MØTEPLASSAR

Når vegen vert vinterbrøyta vil siktforhold og det at ein ikkje kan legge seg ut i mot grøftene på same måte som på sommarføre medføre større behov for møteplassar.

Truleg vil det vera behov for mellom 10 og 20 nye møteplassar eller oppgraderingar av eksisterande plassar.  Ideelt sett bør ein uansett kor ein er på vegen kunne sjå fram til neste møteplass.  Det er nok vanskeleg og omfattande å få til i praksis, men ein bør tilpasse plasseringane noko i forhold til svingar, bakketoppar, rettstrekningar osv.

Møteplassane bør ikkje vere for store og for markerte.  Det mest ideelle vil vera gradvis breiddeutviding av vegen slik at ein får breidde på mellom 5 og 6m over ein strekning på ca 20m. Dette vil vere tilstrekkeleg for at to store bilar kan møtast.  Ein antek at det i alle fall ikkje på vinterstid er behov for å køyre med lastebil og hengar på vegen.  Største kjøretøya vil truleg vera lastebil og eventuelt buss.

Dersom ein lagar møteplassane for markerte og store vil det truleg kunne bli eit problem at dei vert nytta til parkering, noko som vil vera svært uheldig.

For å halda kostnadane nede, og for å oppretthalda massebalanse vil det truleg for dei fleste møteplassane vera fornuftig å grava seg inn i terrenget på innsida samstundes som ein fyller massen på utsida av vegen til ein oppnår ein møteplass med ynskjeleg storleik.  Avkjørsler vil, dersom dei er brøyta, kunne tene som møteplass i alle fall for mindre kjøretøy.

Møteplassane må få toppgrus av same type som det som er på vegen.  Kostnadane med møteplassane vil variere i forhold til storleik og terrenget rundt, men dei bør kunne etablerast for mellom 5 og 10.000,- pr stk.  Det er inkl toppgrus henta i området og grøft på innsida.

PARKERINGSPLASSAR

Det blir foreslått å opparbeide 3 stk parkeringsplassar berekna for ålmenta som kompensasjon for dagens parkeringsplass ved Einset.  

Dette gjeld p-plass for ca 10 bilar ved Faugeli, ca 20 plassar ved Nordrestølen og ca 20 plassar ved 

Ein antek at ein treng om lag 250m2 opparbeidd plass for 10 bilar og rundt 500m2 for 20 bilar.

Ved Nordrestølen ser ein for seg at det vil vera naturleg med lukeparkering langs vegen på kvar side.  Det trengst totalt opparbeidd ca 120-130m for å få plass til 20 bilar.  Dette bør vere fordelt på kvar side av vegen for å få massebalanse. Oppstillingsplassen bør vera om lag 4m breid.

Også ved Faugeli kan det vera aktuelt å lage lukeparkering på begge sider av vegen, men ved vil det truleg vera aktuelt å lage ein meir markert plass der bilane kan stå på tvers av vegen.  Her kan p-plassen etablerast ved å grave ut masse på innsida i ein sving og fylle massen over på utsida av vegen.  For å kunne parkere på tvers av vegen må oppstillingsplassen vera minst 7m djup, og ein må rekne med at det går med breidde på om lag 3,5m pr bil.  Totallengda vert dermed kring 70m, men kan fordelast på begge sider av vegen.

Desse p-plassane bør kunne opparbeidast for kring 20-25.000,- pr stk inkl toppgrus henta i området og grøft på innsida.  Ein føreset her at ein legg opp til massebalanse, og at ein ved f.eks å nytte ein 22tonns gravemaskin (dersom den kjem over bruene på vegen) lett vil kunne ause ut masse på innsida for å fylle på utsida utan nokon form interntransport.  Unntaket er toppdekket som må lastast opp og transporterast til plassen.  Truleg vil ein koma rimelegast i frå dette ved ved å hyre inn maskiner og utstyr på timebasis.

For denne rapporten vert det føresett at grunneigarane gir fri grunn eller at vegstyret eventuelt løyser inn grunn for summar som går ut over det som vert angitt i rapporten.

NYTT BÆRELAG

På sikt bør ein legge opp til at vegen vert oppgradert med nytt bærelag frå dammen og inn. Dette vil truleg vera heilt nødvendig dersom ein vil unngå stenging av vegen i vårløysinga. Bærelaget bør opparbeidast i samsvart med vegvesenet sine norm 018, dvs 25cm bærelag av T2 kvalitet og eit avrettingslag med fingrus på toppen, ca 5cm.  Ved å gjera såpass mykje ut av det bør ein ha ein framtidsretta veg, berekna for å ta stadig aukande trafikkbelastning. For bærelag og toppgrus er det snakk om knuste massar.  Det rimelegaste alternativet vil kanskje vera dersom ein kan finne stein i nærområdet som kan knusast på staden med eit mobilt knuseverk.  Sidan steinen i området ikkje ligg samla på ein stad, må den samlast i hop til staden der knuseverket står.  Dette vert ressurskrevjande, og det spørst om ikkje det beste tross alt vil vera å få massen frakta til ferdig knust utanifrå.

Det må leggast fiberduk før ein startar oppgrusing, som skal hindre at bærelaget blir pressa ned i dei jordhaldige massane under i fuktige periodar.  Fiberduken vil også hindre oppfrysing av stein nedanfrå og opp i bærelaget. 

Når vegen vert heva med ca 30cm vil samstundes grøftene bli djupare, og det vil vera positivt.  Noko som ikkje er så positivt er at veg når den vert heva samstundes også vert smalare på toppen pga at grusen må ligge med ein viss skråning på kantane for ikkje å rase ut.

Før ein går i gang med såpass omfattande oppgradering bør ein samstundes vurdere om tida er inne for å utvide breidda på vegen, eller i alle fall sikre at den ikkje vert smalare enn før.  Kostnadar kring eventuell breiddeutviding av heile vegen er ikkje medteke i denne rapporten.

For berekning av mengden av bærelagsmassen er det lagt til grunn ein vegbreidde på 3,5m i snitt.

KOSTNADAR FOR Å KUNNE VINTERBRØYTE VEGEN:

	Nr
	Tiltak
	Kostnad

	1
	Skoging ved hjelp av hjullastar med sag
	25.000,-

	2
	Rensking av grøfter og stikkrenner
	40.000,-

	3
	Slange for evnt opptining av stikkrenner, antatt 20 stk a 300,-
	6.000,-

	4
	Brøytestikker  a kr 25 pr stk ferdig oppsett
	44.000,-

	5
	Møteplassar 20 stk a 7.000,-
	140.000,-

	6
	Opparbeiding av 3 stk parkeringsplassar
	75.000,-

	
	Sum
	330.000,-

	
	+ mva
	82.000,-

	
	Totalkostnad
	412.000,-


KOSTNADAR MED NYTT BÆRELAG

	Nr
	Tiltak
	Kostnad

	1
	Fiberduk, ca 40.000m2
	250.000,-

	2
	Bærelagsmasse ferdig lagt, ca 14000 tonn a 120kr 
	1.680.000,-

	3
	Toppgrus ferdig lagt, ca 3000tonn a 120kr 
	360.000,-

	4
	Salting og høvling
	60.000,-

	
	Sum
	2.350.000,-

	
	+ mva
	587.000,-

	
	Totalkostnad
	2.937.000,-


Gol, 09.09.09

Jorolv Rivedal

